
غزل

سکندر عرفان

ایک بچہ نے کہا اے مرے رہبر دے دو

وقت کا ہے یہ تقاضہ مجھے خنجر دے دو

میں نے اک قطرۂ شبنم کی تمنا کی تھی
کب کہا میں نے مجھے کوئی سمندر دے دو

رنگ احساس کا دے کر میں تراشوں گا اسے

مجھ کو بے ڈول کوئی راہ کا پتھر دے دو

میری پرواز حدوں کی نہ رہے گی قائل

تم اگر صورتِ شاہین مجھے پر دے دو

وقت نے جن میں بھرے تھے کبھی جذبات کے رنگ

میری آنکھوں کو بھی عرفان وہ منظر دے دو

٭ ٭٭
غزل

عبدالرحیم نشتر

دیکھ رہا ہوں بازاروں کا منظر ، سوچ رہا ہوں 
میں کیسے محفوظ ہوں اپنے اندر، سوچ رہا ہوں 
چاروں جانب شعلے اپنے نیزے چمکاتے ہیں 
پھنسا ہوا گھیرے میں تنہا اک گھر سوچ رہا ہوں 
رات نے کر دی پھر سے کالے تیروں کی یلغار
اجلی اجلی صبح کا زخمی پیکر سوچ رہا ہوں 
چار دیواریں ، چار دشائیں چھین رہی ہیں مجھ سے

سامنے کورا کاغذ ہے، میں اکشر سوچ رہا ہوں 
کھونٹی سے کیوں دور ہے اب تک یہ میلا ملبوس

اپنا کھنڈر جسم اٹھا کر، نشتر سوچ رہا ہوں 
٭٭٭
کفایت شعاری کی فضول خرچی
 مجتبیٰ حسین
یہ تو آپ جانتے ہیں کہ کفایت شعاری کو ہم نے اپنی زندگی کا سب سے اہم شعار بنا رکھا ہے۔ تبھی تو اتنی لمبی عمر گزار کر یہاں تک پہنچے ہیں ورنہ کب کے خرچ ہو چکے ہوتے۔ عمر کی نقدی جتنی بھی ملی اور جب جب ملی اس کے پل پل کو نہایت کفایت شعاری کے ساتھ خرچ کرتے ہوئے اس منزل تک پہنچے ہیں ۔ حد ہو گئی کہ ہم نے اپنی بھرپور جوانی بھی بڑی کفایت شعاری کے ساتھ گزاری ہے۔ جوانی کے دنوں میں جن حسیناؤں کی اداؤں پر ہم مر مٹتے تھے انھیں کانوں کان خبر نہیں ہونے دیتے تھے کہ ہم ان پر جی جان سے فدا ہیں ۔ یہ نہ سمجھئے کہ ہم بزدل واقع ہوئے تھے یا آتش نمرود میں کود پڑنے کا ہم میں حوصلہ نہیں تھا۔ بیشک ہم اپنے زمانے کے نڈر اور جری نوجوان تھے بلکہ ہمارا شمار سورما بھوپالی قسم کے نوجوانوں میں ہوتا تھا۔ اگر ہم نے اپنے والہانہ دلی جذبات سے ان حسیناؤں کو واقف نہیں کرایا تو اسے ہماری بزدلی پر محمول نہ کیجئے بلکہ اسے ہماری روایتی کفایت شعارانہ خصلت کا کمال گردانیے۔ ہمیں اندازہ تھا کہ قدرت نے یہ جو ہمیں عشق کی دولت سے مالا مال کیا ہے اسے سنبھال کر رکھنا ہماری کفایت شعاری کا اولین فریضہ ہے کیوں کہ یہ دولت سے مالا مال کیا ہے اسے سنبھال کر رکھنا ہماری کفایت شعاری کا اولین فریضہ ہے کیوں کہ وہ دولت ہے جسے ہر کس و ناکس پر ضائع نہیں کیا جاسکتا۔ حالاں کہ اس زمانے میں علامہ اقبال نے اپنی شاعری کے ذریعہ ہمیں بار بار ورغلانے کی حتی المقدور کوشش بھی کی۔

تو بچا بچا کے نہ رکھ اسے ترا آئینہ ہے وہ آئینہ
جو شکستہ ہو تو عزیز تر ہے نگاہ آئینہ ساز میں 
ہم جب جوان تھے ان دنوں مردم شماری کی اتنی اہمیت نہیں ہوا کرتی تھی جتنی کہ اختر شماری کی تھی۔ بیشتر نوجوان اپنے عشق کی آڑ میں چوری چھپے اختر شماری کی سنچریاں بناتے چلے جاتے۔ بیشک ہم نے بھی عشق کے زیر عنوان بشرط فرصت تارے ضرور گنے ہیں لیکن ان کی تعداد کبھی چالیس پچاس سے آگے نہیں بڑھی۔ اس کی بھی دو وجہیں ہیں ۔ اول تو یہ کہ ہم نیند کے بہت کچے ہیں اور دوئم یہ کہ ہماری ریاضی اس وقت بھی اتنی ہی کمزور تھی جتنی کی آج ہے۔ تاروں کو گنیں بھی تو کہاں تک گنیں ۔ عشق کے ہاتھوں مجبور ہو کر ٹھنڈی آہیں بھی بھریں تو ان سرد آہوں کی تعداد کو چار پانچ آہوں سے زیادہ بڑھنے نہیں دیا۔ روایتی اور مسلمہ عشاق کے بارے میں سنا ہے کہ بسا اوقات وارفتگی عشق میں اپنے گریبان بھی چاک کر لیتے ہیں ۔ ماشاءاللہ اس میدان میں ہم نے اس حوالے سے کبھی اپنا گریباں چاک نہیں کیا۔ اس کا مطلب یہ نہیں کہ ہمارا جذبہ عشق نا پختہ تھا بلکہ اصل قصہ یہ ہے کہ ہمارا جذبہ کفایت ہمارے جذبہ عشق سے کہیں زیادہ پختہ ہوا کرتا تھا جو ہمیشہ ہمارا دامن تھام لیتا تھا کہ میاں گریباں چاک کر لو گے تو نئی قمیص کے لیے پیسے کہاں سے لاؤ گے۔ بہر حال ہم نے اپنی جوانی کچھ اس احتیاط سے گزاری کہ ہماری روایتی کفایت شعاری پر کبھی آنچ نہ آنے پائی۔ ہم نے عشق صادق پر صدق دل سے عمل تو کیا لیکن اس معاملہ میں کبھی کفایت شعاری کو کنجوسی یا بخالت کی حدوں میں داخل ہونے کا موقع عطا نہیں کیا۔ کفایت شعاری اور بخالت کے درمیان جو نازک سا فرق ہوتا ہے اسے ہمیشہ ملحوظ رکھا ۔ علامہ اقبال نے ہی کہا تھا۔

لازم ہے دل کے پاس رہے پاسبان عقل

لیکن کبھی کبھی اسے تنہا بھی چھوڑ دے

ہمیں اس وقت اپنے ایک بزرگ دوست یاد آ گئے جو عشق کی پاکیزگی کے ایسے زبردست قائل تھے کہ زندگی بھر مجرد ہی رہے اور عشق کی دولت کو ہمیشہ سنبھال کر کچھ اس طرح رکھا کہ کبھی ان کے جذبہ
¿ پاکیزگی عشق کے وضو کے ٹوٹنے کی نوبت ہی نہ آئی۔ دوسری طرف ہمارے ایک شاعر دوست ہیں ۔ نوجوانی میں بڑے وجیہہ و شکیل ہوا کرتے تھے۔ اپنی رومانی نظموں اور غزلوں کے باعث خواتین میں بہت مقبول تھے چناں چہ ہمیشہ نازنینوں اور خوش جمالوں میں گھرے رہتے تھے۔ ادبی حلقوں میں ان کے معاشقوں کی بھی بڑی دھوم تھی ایک طویل عرصہ بعد ان سے ملاقات ہوئی تو احساس ہوا کہ عشق کے بیجا اسراف اور شاہ خرچی کے باعث ان کا حلیہ کافی تبدیل ہو چکا ہے۔

دل فسردہ تو ہوا دیکھ کر اس کو لیکن
عمر بھر کون حسیں کون جواں رہتا ہے

چوں کہ ہمارے پرانے دوست رہے ہیں اس لیے ہم نے ضروری حال چال کے بعد ان کے معاشقوں اور رومانس وغیرہ کے بارے میں پوچھا تو روہانسی صورت بنا کر بولے ’’میاں کیسا رومانس اور کہاں کا رومانس۔ اب تو یہ حال ہے کہ کبھی غلطی سے کسی غزل میں مجھ سے کوئی اچھا سا رومانی شعر سرزد ہو جاتا ہے تو چار دن بستر سے نہیں اُٹھ پاتا۔‘‘
معاف کیجئے ہم نے یہ کالم خالص معاشی پس منظر میں کفایت شعاری کے فائدوں اور بیجا اصراف کے نقصانات کو اُجاگر کرنے کی غرض سے لکھنا شروع کیا تھا لیکن غلطی سے ہم حسن اور عشق کی کفایت شعاریوں اور فضول خرچیوں وغیرہ کی طرف نکل گئے۔ چاہے کچھ بھی ہو زندگی کے ہر شعبہ میں کفایت شعاری کی اہمیت اور افادیت مسلمہ ہے بلکہ آج ہم جو کچھ بھی ہیں وہ اپنی غربت اور کفایت شعاری کی وجہ سے ہیں ۔ غربت اور کفایت شعاری کا تعلق بھی چولی اور دامن کا ساہے۔ چوں کہ غریب آدمی اپنی غربت کی وجہ سے مرغن غذائیں نہیں کھا سکتا اس لیے کفایت شعاری کے اصولوں پر عمل کرتے ہوئے گھاس پھوس اورسبزیاں کھاتا ہے اور مرغن غذاؤں سے بحالت مجبوری اور از راہ کفایت شعاری دور رہتا ہے۔ جس کی وجہ سے اس کی صحت بہتر ہو جاتی ہے اور وہ دیر تک سماج کے سینہ پر مونگ دلنے اور لمبی عمر پانے کا اہل بن جاتا ہے۔ دوسری طرف متمول اصحاب دولت کی فراوانی کے باعث بیجا اصراف اور ظاہری نمود و نمائش کے مرتکب ہو جاتے ہیں اور فائیو اسٹار ہوٹلوں کی مرغن غذائیں کھا کر خود اپنے عرصہ حیات کو اپنے اوپر تنگ کر لیتے ہیں ۔ ان میں سے بیشتر کا دیوالیہ تک نکل جاتا ہے۔ اصلی کفایت شعاری کا ایک بنیادی اصول یہ ہے کہ آدمی اپنی چادر کو دیکھ کر اپنے پاؤں پھیلانے کی کوشش کرے ۔یہ نہیں ہونا چاہیے کہ چادر چھوٹی ہو یا پاؤں کو چادر کے مطابق بنانے کی غرض سے اپنے پاؤں کو کاٹنا شروع کر دے۔ خود اپنے پاؤں پر کلہاڑی مارنے کا محاورہ اسی لیے تو وجوہ میں آیا۔ آدمی یا تو اپنے وسائل کی چادر کو بڑا بنائے یا پھر اپنے پاؤں کو سمیٹ کر گزارہ کر لے۔ کفایت شعاری اگر فیشن بن جائے تو وہ کفایت شعاری نہیں رہتی بلکہ بلائے جان بن جاتی ہے۔ پچھلے چند دنوں سے حکومت نے کفایت شعاری پر عمل کرنے کے ایسے ہی فیشن ایبل طریقے اپنانے کا منصوبہ بنایا ہے۔ بڑے بڑے رہنماؤں ، حکمرانوں اور عہدیداروں سے کہا جا رہا ہے کہ وہ ہوائی جہازوں کے بجائے ٹرینوں میں سفر کریں اور اگر بحالت مجبوری ہوائی جہاز میں بیٹھیں بلکہ اکانومی کلاس میں عام مسافر کی طرح بیٹھیں ۔ وہ تو اچھا ہے کہ ہوائی جہازوں میں بسوں کی طرف ڈنڈوں سے لٹک کر سفر کرنے کی سہولت موجود نہیں ہوتی ورنہ حکمراں جوش کفایت شعاری میں ڈنڈوں سے بھی لٹک جاتے۔ ان کے اس طرح سفر کرنے کا جواز یہ پیش کیا جا رہا ہے کہ جہاں ایک طرف کرایوں کے اخراجات میں کمی واقع ہو گی وہیں حکمرانوں کو عام آدمی سے تبادلہ خیال کرنے اور ان کے مسائل کو سمجھنے میں مدد ملے گی۔ آپ تو یہ جانتے ہیں کہ ہمارے پرانے حکمراں کسی سیکوریٹی کے محتاج نہیں ہوا کرتے تھے کیوں کہ ان کی عوامی مقبولیت ہی ان کی حفاظت کی ضامن ہوا کرتی تھی آج کے حکمرانوں کا یہ عالم ہے کہ ایک حکمراں کی حفاظت پر بیسیوں سیکورٹی گارڈس متعین کیے جاتے ہیں ۔ پرنے حکمراں جب چلتے تھے تو ان کے ساتھ نہ صرف عوام چلتے تھے بلکہ ساری قوم بھی چلتی تھی۔ اب ہمارے رہنما کہیں جاتے ہیں تو ان کے ساتھ ان کے بیسیوں محافظ چلتے ہیں اور جگہ جگہ ان کی حفاظت کی خاطر سینکڑوں حفاظتی کارکن اپنی جانیں اپنی ہتھیلیوں میں سجائے دم بخود کھڑے رہتے ہیں ۔

کیسی کفایت شعاری اور کہاں کی کفایت شعاری۔ ایسی کفایت شعاری جو فیشن کے طور پر اپنائی جائے اس میں فضول خرچی اور بیجا اصراف کی زیادہ گنجائش نکل آتی ہے۔ بلکہ اس عمل میں ہمیشہ مونچھیں داڑھی سے بڑی ہو جاتی ہیں ۔ اس لیے تو ہم کفایت شعاری کی فضول خرچی کے قائل نہیں ہیں ۔ رہی بات حکمرانوں کے ٹرین میں سفر کرنے اور اس بہانے عام آدمی کے مسائل کو سمجھنے کی تو اس سلسلہ میں ہماری عرض یہ ہے کہ جب تک ایک حکمراں خود عام آدمی نہیں بن جاتا تب تک وہ ٹرین کے سفر کی مدد سے عام آدمی کے مسائل کو سمجھ نہیں سکتا۔ جو حکمراں ٹرین میں سفر کرتے ہوئے بھی حکمراں ہی برقرار رہے تو اسے عام آدمی اور اس کے خاص مسائل سے کیا تعلق ، چالیس برس پہلے ہم نے ایک مضمون ’’ریل منتری مسافر بن گئے‘‘  لکھا تھا۔ جس کی بنیاد پر یہ فینٹسی تھی کہ ایک دن ریل منتری کے ذہن میں یہ خیال آتا ہے کہ کیوں کہ نہ وہ بھیس بدل کر ایک عام مسافر کی طرح کسی ٹرین کے تھرڈ کلاس کمپارٹمنٹ کی طرح کسی ٹرین کے تھرڈ کلاس کمپارٹمنٹ میں سفر کریں تاکہ مسافروں کو پیش آنے والی مشکلات کا خود سے جائزہ لے سکیں ۔ ہم نے یہ مضمون ممبئی کے ایک جلسہ میں اس وقت کے ریل منتری کی موجودگی میں سنایا تھا اور ابھی پانچ چھ برس پہلے وزیر ریلوے لالو پرساد یادو کی موجودگی میں دہلی کے ریل بھون میں منعقدہ محفل میں بھی سنایا تھا۔مضمون تو خیر ہمارا خاصا طویل ہے۔ ہم یہاں صرف اس کا ایک اقتباس پیش کرنا چاہیں گے۔

’’زندگی میں پہلی بار منتری جی تھرڈ کلاس کے ڈبے میں ایک عام مسافر کی طرح سفر کر رہے تھے۔ انھوں نے سارے ڈبے میں حیرت سے نظر ڈالی۔ پورا ڈبہ ایک جان ہزار قالب بن گیا تھا۔ لو گ ایک دوسرے سے چپک کر یوں کھڑے تھے جیسے سارے مسافر مل کر ایک ہی جسم میں تبدیل ہو گئے ہوں ۔ ڈبہ کے آخری سرے پر جس آدمی کا دل دھڑک رہا تھا اس کی آواز دوسرے سرے پر کھڑے ہوئے آدمی کے سینہ میں صاف سنائی دے رہی تھی اسی اثنا میں ایک مسافر کے پاؤں پر صندوق گر گیا تو اس چوٹ کا کرب سارے مسافروں کے جسم میں دوڑنے لگا۔ منتری جی نے سوچا کہ اگر ساری قوم اسی طرح متحد ہو جائے تو ملک کیا سے کیا ہو جائے گا۔‘‘
آپ نے دیکھا کہ ایک حکمراں نے بھیس بدل کر سفر کرنے کے باوجود کتنی اعلیٰ ظرفی کے ساتھ عام مسافروں کی مشکلات کو سمجھنے اور ان مشکلات کا رشتہ پوری قوم کے اتحاد سے جوڑنے کی کوشش کی تھی۔ کفایت شعاری کے ایسے طریقوں سے اگر حکمران عوام کے مسائل کو سمجھنے کے اہل ہو جاتے تو یہ ملک آج کیا سے کیا ہو جاتا۔

حد ہو گئی ہم تو اپنے حکمرانوں کو بھی بڑی کفایت شعاری کے ساتھ برتنے اور انھیں بچا بچا کے کسی عہدے پر فائز ہو جاتے ہیں تو وہاں سے یا تو خود حکمراں نہیں ہٹتے یا ہم لوگ ہی انھیں از راہِ کفایت شعاری وہاں سے ہٹانے کی کوشش نہیں کرتے۔ یوں لگتا ہے جیسے ہمارے بعض حکمراں ماں کے بطن سے ہی اقتدار کی کرسی پر بیٹھ کر پیدا ہوئے تھے۔

خوب یاد آیا پچھلے ہفتہ ہی گووا کے سابق چیف منسٹر مسٹر گوریکر نے بھارتیہ جنتا پارٹی کے رہنما لال کرشن اڈوانی کے بارے میں اظہار خیال کرتے ہوئے کہا تھا کہ اڈوانی جی اب سڑے ہوئے اچار میں تبدیل ہو گئے ہیں ۔ اچار ایک مدت کے بعد یقیناً ذائقہ دار بن جاتا ہے اور اچھا بھی لگتا ہے لیکن بہت زیادہ مدت بیت جائے تو یہ اچار بالآخر سڑ جاتا ہے اور اس میں پھپھوند لگ جاتی ہے۔ دیکھا جائے تو یہاں بھی معاملہ کفایت شعاری کی فضول خرچی کا پیدا ہوا ہے ۔ اگرچہ بھارتیہ جنتا پارٹی اپنے مرتبان میں اس اچار کو سینت سینت کر نہ رکھتی یا اس کی جگہ کسی اور اچار کو لے آتی تو ہوسکتا ہے کہ خود اس کا اور اس کے پرانے اچار کا یہ حشر نہ ہوتا۔ کفایت شعاری بہت اچھی چیز ہے بشرطیکہ اس پر سوجھ بوجھ کر ساتھ عمل کیا جائے۔

٭٭٭
بوب کا چائے خانہ

 اسد محمد خاں 
وہ اپنے تیوروں میں جزائر انڈمان جیسی کوئی جگہ تھی! سیکورٹی اور تجارت کے اعتبار سے منضبط اور سب معاملوں میں بالکل غیر منظم ، بلکہ چھوڑ دی گئی جگہ۔

میں اور میرا میزبان پہلی بار شہر کی سیر کو نکلے تھے۔

شام ہوتے ہوتے، میرا میزبان مجھے ایک پرانے ٹی ہاؤس میں لے گیا جو شاید انیسویں صدی کے آخر میں قائم ہوا تھا۔ یہ چائے خانہ، شہر لندن کے رہائشی ، ایک جھکی چائے نوش بوب پنٹل نے بیچ بازار میں قائم کیا تھا، سو خوب چلتا تھا۔

ٹی ہاؤس کھولنے والے پنٹل صاحب نے.... جو خیر سے ہمیشہ کنوارے رہے، اسی زمانے میں ایساکچھ انتظام کر دیا تھا کہ ان کے بعد لندن۔

شہر کی ایک فلاحی تنظیم نے یہاں آ کر اس ٹی ہاؤس کا نظم و نسق سنبھال لیا تھا۔ یہ فلاحی ادارہ ، سو برس سے زیادہ گزر جانے کے بعد بھی، بڑی ’’لیاقت‘‘ سے بوب کے چائے خانے کو سنبھالے ہوئے تھے۔

منتظم فلاحی ادارے پر .... اور جملہ گاہکوں پر ، آں جہانی بوب کے (غیر) قانونی مشیروں نے ضابطے کی کچھ پابندیاں عائد کی تھیں ۔

ضابطے کے مطابق ، ٹی ہاؤس کی انتظامیہ پر، اور گاہکوں پر، یہ ایک بات لازم تھی، اور انھیں بہر صورت یاد رکھنی تھی کہ یہاں وہ اعلیٰ درجے کی پتیوں سے بنائی گئی چائے میں ، کسی بھی مرحلے پر ، دودھ وغیرہ ملانے کے مجاز نہیں ہوں گے۔(پیریڈ)

موجودہ منتظمین کی طرف سے، چار بار ضابطے کی خلاف ورزیاں ثابت ہو جانے کی صورت میں پنٹل ٹرسٹ ، کسی بھی وقت ٹی ہاؤس کا نظم و نسق اس ادارے سے لے کر ، تجویز کئے گئے ، دوسرے، تیسرے ، یا چوتھے کسی ادارے کے سپرد کرسکتا تھا۔

واضح ر ہے کہ بیان کئے گئے اداروں کی تفصیل بنیادی دستاویزات میں درج نہ تھی ، تاہم ، ان اداروں کے نگراں اور جاسوس وغیرہ، بوب پنٹل ٹرسٹ کے خرچ پر، وقتاً فوقتاً یہاں آ کر چھاپے وغیرہ مارتے رہتے تھے۔

گاہکوں کی خلاف ورزی پر، انتظامیہ کو ایک سادہ سی کارروائی کی ہدایت کی جاتی تھی، جو یہ تھی کہ خلاف ورزی کرنے والے گاہک یا گاہکوں کو (خواہ ان میں خواتین ہی کیوں نہ شامل ہوں ) معذرت کے ساتھ ٹی ہاؤس کی حدود سے نکل جانے پر مجبور کر دیا جائے۔ ساتھ ہی ایسا کچھ بندوبست کیا جائے کہ خلاف ورزی کا ارتکاب کرنے والے گاہک دوبارہ ٹی ہاؤس کی حدود میں داخل نہ ہونے پائیں ۔

ٹی ہاؤس کی اپنی بیکری میں جملہ قسم کے بسکٹ، ککیر، کیک وغیرہ تیار کئے جاتے تھے۔ان بسکٹوں ، بنوں ، کیکوں کو کسی بھی صورت میں چائے یا کسیوار مشروب میں تھوڑا ڈِپ کر کے، پورا ڈبو کے یا تر کر کے کھانا منع تھا۔ بچوں اور عمر رسیدہ مردوں عورتوں کو بھی اس ضابطے کی پابندی کرنا ہوتی تھی۔ کچھ بھی کھا پی کر بلند آواز میں برپ کرنا، ہلکی ڈر کار لینا، اول درجے کی بے ضابطگی تھی۔ گاہکوں کا اونچی آواز میں باتیں کرنا، رونا، گانا، کسی طرح کی عبادت کا گیت یا اشلوک پڑھنا، تلاوت کرنا اور وجود مطلق ، یعنی اپنے پروردگار سے بلند آواز میں ملتمس ہونا، حد ی ہ کہ اس (مطلق) کی بالا رادہ اس طرح ثنا کرنا کہ قریب بیٹھا آدمی بھی سن لے، بے حرمتی اور دکھاوے کی ذیل میں آتا تھا۔ یہ سب کرنے والے گاہک کو یاد دلایا  جاتا تھا کہ ٹی ہاؤس کی مغربی دیوار کے ساتھ بہت سے ساؤنڈ پروف کیبن بنے ہیں جہاں رونے، گانے والوں ، اور تلاوت کرنے، ملتمس ہونے اور اونچی آواز میں باتیں کرنے والوں کے لیے مناسب نشستیں اور پرائیو یسی فراہم کی گئی ہے۔ تو اگلی بار، یہ بات بھولنے والے گاہک کو کسی بھی ساؤنڈ پروف کیبن میں جانا ہو گا۔

یہ سارا جھکّی پن یا سمجھو پابندیاں .... سختیاں ، اپنی جگہ؛ مجھے تو اس ٹی ہاؤس میں کھانے پینے کی چیزوں کا معیار اور ان کی قیمتیں دوسری سب جگہوں کے مقابلے میں مناسب لگیں ۔ اس کے علاوہ یہاں گاہکوں کو، ہر وزٹ پر، انتظامیہ کی طرف سے ایک خوب صورت سا کارڈ بھی دیا جاتا تھا۔ سال بھر میں سو کارڈ پانے والے گاہک کو تا حیات ممبر کا درجہ مل جاتا تھا۔ ایسے گاہکوں کو ممبری کے پہلے سال، بلوں پر دس فی صد کی چھوٹ دی جاتی تھی۔ وقت گزرنے کے ساتھ تا حیات گاہکوں کو درجہ بہ درجہ بڑھتے ہوئے تحائف ملتے رہتے تھے۔ بیس برس کے وفادار گاہک کو دو افراد کے لیے جزائر برطانیہ میں تیس دن قیام کا مناسب خرچہ اور آنے جانے کا ’ٹورسٹ کلاس‘ ہوائی ٹکٹ پیش کیا جاتا تھا۔ ٹی ہاؤس کی شمالی دیوار پر ایسے تمام خوش نصیبوں کی فریم کی ہوئی تصویریں لگی تھیں جو تیس تیس دن کے دورے پر برطانیہ ہو آئے تھے۔

مشرقی دیوار کے متصل کاؤنٹر بنا تھا، ساتھ ہی ایک بھاری بھرکم فرنیچر پیس پر پیتل کا چمچماتا ہوا کتبہ نصب تھا۔ کتبے پر وہ سب ہدایات درج تھیں جو اوپر بیان کی گئیں ۔ برابر میں ایک پیڈ سٹل پر سنگ مرمر سے بنایا گنجے انگریز کا، شانوں تک کا بُت رکھا تھا۔ وہ انگریز اپنی بے نور آنکھوں سے ، بہت بھنا کر ، ناک کی سیدھ میں مستقل دیکھے جا رہا تھا۔

میزبان نے جو کاؤنٹر پر بطور مہمان میرا نام درج کرا کے آ چکا تھا، میرے کان کے پاس منہ لے جا کر کہا،’’سر یہ رابرٹ پنٹل صاحب کا بُت ہے۔‘‘
٭٭٭
ایک تازہ وارد کا سفرِ شوق

 آصف فرخی
نوٹ: منصور رضا ایک نوجوان کہانی کار ہیں ۔ ان کی دو کہانیاں آصف فرخی کے تعارفی نوٹ کے ساتھ ’دنیا زاد‘ کے شکریے کے ساتھ شامل اشاعت ہیں ۔

اردو افسانے میں نئے نام کی تلاش، ایک کھویا ہوا افق بن کر رہ گئی ہے۔ کوئی صورت نظر نہیں آتی ۔ دلدار نظر یا طرح دار صورت تو دور کی بات ، کہیں سے بوئے آدم زاد تو آئے۔ شہر زاد کو کہانیوں کی تلاش ہے۔ کہانیوں کی جستجو کے اس عالم میں منصور رضا کی کہانیاں پڑھنے کو ملیں تو بہت شوق کے ساتھ ان کی طرف ہاتھ بڑھایا اور پھر ان کہانیوں نے اپنے آپ کو پڑھوا لیا۔

سید منصور رضا کا نام کہانی کے لیے یکسر نیا ہو، ایسا بھی نہیں ہے۔ چند برس پہلے ان کی ایک کہانی پڑھنے کو ملی تھی جب کراچی میں بدامنی اور فساد عروج پر تھے۔ کہانی ان ہی واقعات کے پس منظر میں لکھی گئی تھی، بیاں میں سادگی تھی اور واقعات کی تفصیل میں درد مندی۔ یہ کہانی محترمی عرفان احمد خاں کے توسط سے ملی تھی اور انھوں نے بتایا کہ اس کے مصنف، جناب حارث خلیق کے دوست ہیں ، کچھ عرصے پہلے انجینئرنگ یونیورسٹی سے فارغ التحصیل ہوئے ہیں ، نوجوان ہیں اور لکھنے کا شوق ہے۔ ابھی تک کوئی تحریر چھپی نہیں ہے، چاہتے ہیں کہ کہانی چھپ جائے۔ میں نے دل میں سوچا، لیجئے۔ یہ اور آئے، حارث کے دوست تو سبھی ہیں ۔ کہانی پڑھی تو پسند آئی۔ یہ کہانی شمس الرحمن فاروقی صاحب کو بھجوا دی گئی کہ وہ معیاری تحریروں کی اشاعت میں ورائے سخن معاملات کو خاطر میں نہیں لاتے۔ انھوں نے یہ کہانی پسند کی اور ’’شب خون‘‘ میں شائع کر دی۔ اس کے بعد سے ہم نے منصور رضا کا نام ان لوگوں کی فہرست میں شامل کر لیا کہ جن سے اچھی کہانیوں کی توقع رہتی ہے۔ ملاقات ہوئی تو اندازہ ہوا کہ سنجیدہ و ذہین نوجوان ہیں ، اسلام آباد میں سماجی ترقیاتی کے ایک ادارے سے وابستہ ہیں اور کچھ ادھوری، کچھ پوری کہانیاں لیے بیٹھے ہیں ۔ تعلیم، ملازمت، ہمہ وقت مشغولیت، کثرت کار اور بٹی ہوئی دل چسپیوں کی وجہ سے یا پھر نوجوانی کی اس بے تابی کی وجہ سے جو ایک جگہ زیادہ دیر ٹک کر نہیں بیٹھنے دیتی، وہ اپنی کہانیوں کا ذکر ایک ایسی خواہش کی طرح کرتے رہے جس کے لیے بشرط فرصت بھی کہہ دیا جاتا ہے۔ زندگی رہی تو افسانے بہت! تاہم منصور رضا نے ادھر کئی کہانیوں پر کام کیا ہے۔ خوشی کی بات یہ ہوئی کہ چھپنے کے بجائے وہ کہانی لکھنے پر توجہ دے رہے۔ ان کہانیوں میں ان کا ایک مخصوص انداز اُبھر کر سامنے آیا اور ٹریٹ منٹ اور اپروچ کی وجہ سے ایک نیا ذائقہ بھی۔ مختصر کہانیاں وہ بڑی حد تک اپنے تجربات کی بنیاد پر استوار کرتے ہیں ۔جب کہ نسبتاً طویل کہانیوں میں ان سماجی تضادات پر توجہ مرتکز کرتے ہیں جن کی طرف بالعموم (یا باوجود) ہمارے ادیبوں نے کم توجہ دی ہے۔ اس وجہ سے ان کہانیوں میں کہیں کہیں یہ احساس بھی ہونے لگتا ہے کہ آبگینہ تندی صہبا سے پگھلا جائے ہے۔ ان کہانیوں کی کامیابی یہ ہے کہ یہ ہمیں صدمے کی کیفیت سے دو چار بھی کرتی ہیں اور چونکاتی بھی ہیں ۔ اب دیکھئے ، کہانی اپنے اس نوارد کو کس سمت لے جاتی ہے اور اس پر اس سفر کے دوران کیا مراحل گزرتے ہیں ۔ مراحل جو بھی گزریں ، ان سے کہانی کیسی بنتی ہے۔ اصل معاملہ تو کہانی کی نموداری ہے۔

٭٭٭
است خان
منصور رضا

وہ جاڑے کی ایک تاریک و سرد را ت تھی۔ تیز ہوا کے جھکڑ اس سرد رات پر مستزاد تھے۔ گھر کی کھڑکیوں کے پٹ کسی زخمی پرندے کی طرف پھڑ پھڑا رہے تھے۔ پردے کسی بے قرار عاشق کی طرح دیواروں اور کھڑکی کی چوکھٹ سے اپنا سر پٹخ پٹخ رہے تھے۔ جب کوئی تیز ہوا کے جھونکا گھر میں داخل ہوتا ہوا جسم کو چھوکر اپنا وجود کھو دیتا تو یوں لگتا جیسا جراح کا نشتر جسم سے گزر گیا ہو۔ اور میں اس رات میں اپنے گھر کے باورچی خانے میں رات کے کھانے کے برتن دھو رہا تھا۔ بہت سارے گھروں کی طرح ہمارے گھر میں بھی کھانا رات کے خبر نامے کے ساتھ ہی ہوا کرتا تھا۔ کھانا اور خبریں اور کھانا۔ عالمی خبریں مقامی خواہشات۔ صدائیں صداؤں میں مل جاتیں اور کمرے کا منظر کچھ یوں بنتا۔

٭عراق میں چھ امریکی فوجی ہلاک۔

٭بھئی کل آلو پکانا۔

٭بچوں کا عالمی دن کل منایا جائے گا۔

٭اماں کے ہاتھ کی لہسن کی چٹنی کی بات ہی اور ہوتی ہے۔

٭پاکستان کل ون ڈے انڈیا کے خلاف کھیلے گا۔

٭ذرا نمک بڑھاؤ۔ سالن میں تھوڑا نمک کم ہے۔

چوں کہ ہم دونوں میاں بیوی جاب کرتے ہیں اس لیے ہمارے لیے وقت کی پابندی بہت ضروری امر ہے۔ اور وقت کی پابندی اس لیے ضروری ہے تاکہ ہم اپنے اعمال میں منظم رہ سکیں اور دفتر کے معلومات کی پابندی کرسکیں یوں بلا واسطہ دفتر اور نوکری ہماری زندگی کو تشکیل کرتے ہیں ۔ تو میں کہہ رہا تھا کہ ساڑھے نو بجے خبروں کے ختم ہونے کے ساتھ ساتھ ہمارا کھانا بھی ختم ہو جاتا تھا۔ اور میں برتن دھونے کے عمل میں مصروف ہو جاتا تھا۔ میرے اور میری بیوی کے درمیان محنت کی تقسیم.... خیالات کی روشنی میں شادی کے شروع کے عرصے میں ہی ہو چکی تھی۔ صبح ناشتہ اگر وہ بنائے گی تو ناشتے کے برتن میں دھوؤں گا۔ اتوار کو اگر کپڑے میں دھوؤں گا تو وہ باہر الگنی پر پھیلائے گی۔ غرض ہمارے روز مرہ کے معلومات میں محنت یوں پھیلتی اور سمٹتی رہتی تھی۔ چوں کہ رزق کی بے حرمتی کا خیال اور ضائع کرنے کی ممانعت ہماری جوڑوں میں گٹھیا کے مرض کی طرح کوٹ کوٹ کر بھری جاچکی تھی اس لیے ہم رات کا بچا ہوا کھانا نا ضائع نہیں کرتے تھے بلکہ آخرت میں سرمائے کاری کی خاطر صبح سات بجے گھر پر پابندی سے دستک دینے والے ایک سات سالہ افغانی بچے کو دے دیتے تھے۔ یہ بچہ محلے میں پچھلے تین سال سے ہمارے گھر پر بہت پابندی سے آ رہا ہے اور ہم اس کو اپنے جنت میں گھر بنانے کا ذریعہ سمجھتے ہیں ۔ مگر ہماری اس خود ساختہ نیکی کی کچھ معذور یاں ہیں جس کا ذکر میں آگے چل کر کروں گا۔

است خان پچھلے تین سال سے صبح سات بجے ہمارے گھر پر دستک دیا کرتا ہے۔ سخت سردی میں بھی اس کے جسم پر ایک میلے اور کھلے گریباں کے کرتے شلوار کے علاوہ میں نے کبھی کچھ نہ دیکھا۔ اس کے خوش رنگ منہ پر میل کے داغ ہوتے تھے۔ صبح وہ آتا، سلام کرتا۔ رات کے کھانے کی بچی ہوئی تھیلی لیتا پھر سلام کرتا اور دن بھر کچرا کنڈیوں سے کوڑا چننے کے لیے نکل جاتا۔ جب اس کو صبح کا ناشتہ یعنی ہمارا بچا ہوا رات کا کھانا مل جاتا تو اس کے چہرے پر ایک خاص مسکراہٹ اُبھرتی۔ اس مسکراہٹ میں تشکر ہوتا کچھ اطمینان اور ایک نامعلوم سی کیفیت ہوتی۔ میں کبھی بھی اس مسکراہٹ کو مکمل طور پر نہ جان سکا تھا۔ میرے گھر کے باہر چھوٹے سے گھاس کے قطع پر ایک چوڑا بہت پرانا تعمیراتی پتھر پر وہ تھیلی کھولتا اور رات کا بچا ہوا ٹھنڈا سالن یا چاول اور بچے ہوئے روٹی کے ٹکڑے اطمینان سے کھاتا اور باہر رکھے ہوئے مٹکے سے پورا کوزہ پانی کا پینے کے بعد کوڑا چننے نکل جاتا اور پھر میری اس کی ملاقات اگلی صبح ہوتی۔ یہ معمول پچھلے تین برس سے جاری تھا۔ است خان کا خاندان مزار شریف سے ہجرت کر کے ‘‘آیا تھا اور پہلے وہ لوگ کوئٹہ میں رہ رہے تھے اور بعد ازاں اورنگی ٹاؤن کراچی میں مقیم ہو گئے۔ اس کا والد بھی کوڑے کے ڈھیر سے اپنا رزق تلاش کیا کرتا تھا اور است خان بھی۔ کاغذ، ہڈی، لوہا، پشتہ گتا۔ لکڑی سبھی کچھ است خان اپنے نیلے رنگ کے تھیلے میں سمیٹ لیتا اور مغرب سے کچھ دیر پہلے قریب کے ایک خالی پلاٹ پر اُن کی الگ الگ ڈھیریاں بناتا اور پھر شام ایک سوزوکی وین آ کر وہ سب کچھ لے جاتی۔ ایک دفعہ پوچھنے پر اس نے بتایا تھا کہ اسے روز کے تقریباً پچاس روپئے مل جاتے ہیں ۔ میں چوں کہ ایک مڈل کلاس خاندان سے تعلق رکھتا ہوں تو اس لیے تو ہمارے ہاں ہر چیز قلیل ہوتی ہے۔ اور اسی لیے ہر چیز ناپ تول کرکی جاتی ہے۔ مہینے کے آخر میں سبزی اور شروع میں گوشت و مرغی۔ مہینے کے آخر میں رکشہ اور شروع میں ٹیکسی۔ اسی طرح ہماری نیکی بھی قلیل ہوتی ہے۔ اگر است خان کے سا تھ صبح کے وقت میں کوئی اور بچہ آ جاتا تو میرے چہرے کے تاثرات بدل جاتے ۔ کچھ یہ احساس کہ کھانا بمشکل اتنا ہے کہ ایک آدمی کا پیٹ بھی مشکل ہی سے بھر سکے گا تو دوسرا کیوں آگیا۔ کچھ یہ خوف کہ اگر اسی طرح سے تعداد بڑھتی رہی تو ہر وقت گھر کی گھنٹی بجتی رہے گی تو میرے چہرے پر کچھ اجنبی تاثرات آ جاتے تو غالباً است خان اپنی کم عمری کے باوجود بھی سمجھ لیتا۔ جس روز ایسا ہوتا اس روز است خان گھاس کا قطعہ پر تھیلی کھول کر کھانا نہیں کھاتا بلکہ تھیلی لے کر آگے چلا جاتا اور اگلے کئی روز تک وہ تنہا آتا اور پھر ایک دن کوئی اجنبی اور پھر اگلے کئی روز....
خیر اس سرد رات کو میں نے جلدی جلدی برتن دھوئے۔ میری بیوی نے حسب معمول رات کے بچے ہوئے کھانے کی تھیلی بنا دی اور جیسا کہ میں نے آپ کو پہلا بتایا کہ وہ بمشکل ایک آدمی کے لیے کافی تھا اور اُٹھا کر باورچی خانے کے کونے میں رکھ دیا۔ میں رات کی نماز پڑھ کر سونے کے لیے لیٹ گیا۔ کچھ دن بھر کی تھکن اور کچھ خبروں کی گراں بار کیفیت، مجھے بے چین سی نیند آئی۔ اور کچھ سوتے کچھ جاگتے میں خواب میں کھو گیا۔ میرے ارد گرد مکمل اندھیرے میں صرف اپنے دماغ کی آواز سن سکتا تھا اور اس آواز کا ایک اور آواز کے ساتھ مکالمہ محسوس کرسکتا تھا۔ وہ آواز تھوڑی بھاری اور تھوڑی نحیف تھی اور کہہ رہی تھی کہ ’’تم کیا سمجھتے ہو کہ تمھاری یہ ادھوری نیکی تمھیں جنت میں پلاٹ دلوائے گی۔‘‘ ہاں لیکن میں اتنا ہی کرسکتا ہوں ۔ میرے دماغ نے جواب دیا۔

’’تم کبھی دیوار کے اس طرف بھی دیکھو ۔ یہ آدھے وقت کا کھانا تم کتنے لوگوں کو دے سکتے اور کتنے است خان اس آدھے وقت کے کھانے پر اپنی پوری زندگی گزار سکتے ہیں ۔

یہ تو است خان بھی نہیں گزار سکتا۔ میں بھی محنت کر کے ‘‘ہی کھاتا ہوں اور میرے باپ نے کون سی میرے لیے جائیداد چھوڑی تھی۔ یہ آدمی کی قسمت کا فیصلہ اوپر ہوتا ہے۔ اگر است خان کی قسمت ایسی ہے تو میں کیا کروں ۔

’’تم نے اپنے اطمینان کی عمارت است خان کی خودداری کے کھنڈر پر کھڑی کی ہے۔ وہ اگر مالی غریب نہ ہوتا تو تم ذہنی امیر نہ ہوتے۔‘‘
یہ سب من جانب اللہ ہے۔ اور دنیا کا کاروبار یونہی چلتا ہے۔ تم کون ہو۔

ہنسی کی آواز، ’’میں وقت ہوں اور میرا کام لوگوں کی رہنمائی کرنا ہے۔‘‘
مگر تمھاری باتوں سے نا تجربہ کاری کی بو آ رہی ہے تم وقت کی آواز کیسے ہوسکتے ہو؟

’’میں اپنے تجربہ کی بنا پر ہی بات کر رہا ہوں ۔ تم کو منظم نیکی کی اور لوگوں کے ساتھ مل کر نیک کام کرنے کے ادارے بنانے کی ضرورت ہے ورنہ یہ سماج پتہ نہیں کتنے ہی است خان اُگلتا اور نگلتا رہے گا۔‘‘
تاریخ میں ادارے بھی انسان ہی چلاتے ہیں ۔ فرد کی نیکی کی تذلیل نہ کرو کیوں کہ اگر یہ نہ رہی تو نیکی بھی اپنا وجود ختم کر لے گی اور صرف ایک بے حس سا عمل رہ جائے گا۔ بیگم خان، عبدالستار ایدھی کو بہت سارے پیسے سال میں ایک مرتبہ دے کر بقیہ تین سو چونسٹھ دن سبزی والے سے پانچ پانچ روپئے کے لئے تکرار کرتے ہیں ۔

’’اداروں کی مصیبت ہی یہ ہے کہ یہ بے حس ہوتے ہیں مگر کسی عمل کا تسلسل ان ہی کے دَم سے قائم ہے۔‘‘
میں اور است خان دونوں ایک مخصوص مکان و زمان میں زندہ ہیں اور اسی میں مر جائیں گے۔ آنے والی دنیا کا ٹھیکہ میرا نہیں ہے۔ میرے دماغ کی آواز تلخ ہو رہی تھی۔

رہی خود داری کی بات تو دینے سے زیادہ دینے کا انداز اہم ہے۔ کسی ادارے کے سامنے دو روٹی کے لیے کسی معروف شاہراہ پر لمبی لائن لگانے سے تو است خان کے لیے یہ کونے کے مکان کی صبح ہی بہتر ہے۔

’’تم بہت ضدی ہو۔ نیک ہو لیکن ناعاقبت اندیش ہو۔‘‘
یہ مکالمہ دیر تک چلتا رہا۔ نہ میرے دماغ نے ہار مانی اور نہ ہی اس آواز نے۔ ایک فرق ضرور تھا کہ میرا دماغ اور اس کی آواز جارح تھی تلخ تھی اور الفاظ کی ادائیگی میں تیز جب کہ اس آواز میں ٹھہراؤ تھا، شفقت تھی اور انداز ناصحانہ تھا۔ فجر کی آواز نے یہ مکالمہ توڑ دیا۔ میری آنکھ کھل گئی۔ اس ذہنی ورزش کی وجہ سے نیند پوری نہ ہوئی تھی۔ بدن لگتا تھا جیسے ٹوٹ رہا ہوں ۔ رات بھر کے اس نظریاتی دھمال نے بدن میں کسلمندی پیدا کر دی تھی۔

صبح سات بجے دروازے پر لگی گھنٹی بجی۔ میں نے کونے پر رکھی ہوئی تھیلی اٹھائی اور دروازے کی طرف چل پڑا۔ دروازہ کھولا تو حسب توقع وہاں است خان کھڑا تھا۔ اس کے ساتھ اس کی شکل سے ملتا جلتا ایک چھوٹا لڑکا اور کھڑا تھا۔ جیسا کہ میں نے آپ کو بتایا کہ جب میں است خان کے ساتھ کوئی اضافی چہرہ دیکھتا تھا تو میرے چہرے کے تاثرات بدل جاتے تھے کہ جس کو غالباً است خان بھی محسوس کر لیتا تھا۔ تو ویسا ہی ہوا۔ میں نے تھیلی است خان کی طرف بڑھائی اس نے تھیلی میرے ہاتھ سے لے لی اور کہا یہ میرا چھوٹا بھائی ہے۔ گل عالم خان۔ میرے چہرے پر پریشانی اور گہری ہو گئی کہ اگر یہ اس کا سگا بھائی ہے تو اس کا مطالبہ یہ ہوا کہ مجھے اب دو آدمیوں کے لیے بندوبست کرنا پڑے گا جو شاید میرے لیے ممکن نہیں تھا۔ میرے دماغ ابھی ان ہی خیالات کی گرفت میں تھا کہ مجھے دوسرے سلام کی آواز سنائی دی جو است خان نے میرے بڑھے ہوئے ہاتھ سے تھیلی لینے کے بعد رخصت کے لیے کیا تھا۔میرے ہاتھ سے تھیلی لینے کے بعد است خان نے وہی تھیلی اپنے چھوٹے بھائی کو دے دی۔ اس کا چھوٹا بھائی تھیلی لے کر گلی کے دوسری طرف چلا گیا۔ است خان کے چہرے پر وہ جانی پہچانی مسکراہٹ تھی لیکن آج اس میں ایک اور اجنبی رنگ بھی تھا کہ جس کی مجھے پہچان نہ تھی۔

اس واقعے کو دو سال گزر گئے۔ است خان اس کے بعد کبھی کھانا لینے نہیں آیا ہاں اب اس کا بھائی روزانہ سات بجے پابندی سے آتا ہے۔

٭٭٭
گھور اندھیرا
 منصور رضا

میری لاش سامنے پڑی ہے۔ اس کے چاروں طرف خون بکھرا ہوا ہے اور لوگ کھڑے ہوئے ہیں ۔ لاش منی بس کی سیٹ پر پڑی ہوئی ہے اور خون قطرہ قطرہ سیٹ سے نیچے گر کر ایک دائرہ کی صورت میں پھیل رہا ہے۔ جیسے جیسے وقت گزر رہا ہے ویسے ویسے لوگ زیادہ اور زیادہ جمع ہوتے جا رہے ہیں ۔ میں نے خالق حقیقی سے چند گھڑیاں مستعار لی ہیں تاکہ میں یہ داستان آپ کو سنا سکوں ۔ صرف چند لمحے اور میں یہ داستان آپ کو اس لیے سنانا چاہتا ہوں کہ .... کہ میرے لیے اس کا انجام بہت تکلیف دہ ہے۔

یہ 17اپریل 2003 کی ایک خشک رات کی بات ہے۔ میں اور جمشید بنوری ٹاؤن کی مسجد سے عشاء کی نماز پڑھ کر سہراب گوٹھ جانے کے لیے منی بس میں گرو مندر سے بیٹھے تھے۔ جمشید میرا شریک درس بھی تھا۔ وہی درس جو ہم عالم صاحب سے لیا کرتے تھے۔ جمشید کم گو اور مضبوط کاٹھی کا انسان تھا جب کہ میں بسیار گو اور کمزور جسم کا مالک۔ اسی لیے ہماری ذمہ داریوں کی تو جیہ بھی ہمیشہ مختلف ہوتی تھی۔ مجھے ہمیشہ قائل کرنے اور تبلیغی مقاصد کے لیے استعمال کیا جاتا۔ جب کہ جمشید کو ہمیشہ عسکری اور مخالفین کو دبانے کے لیے کہا جاتا تھا۔ لیکن ہم تین یعنی میں ، عالم اور جمشید میں ایک بات مشترک تھی کہ جس نے ہم مختلف حیثیت لوگوں کو جوڑ کر رکھا ہوا تھا۔ عالم کی آنکھوں میں ذہانت کی چہک ہوتی تھی لیکن کبھی کبھی وہ چمک ایک اور طرح کی چمک میں مل جاتی تھی۔ اکثر اوقات کسی بات پر میرا اور عالم کا اختلاف ہو جاتا تو اس چمک میں ایک نفرت کی لہر بھی دوڑتی ہوئی نظر آتی تھی۔ ایسے موقعوں پر جمشید کا ایک مخصوص جملہ ہوتا تھا۔’’ابے چھوڑنا تجھے آم کھانے ہیں یا پیڑ گننے ہیں ۔‘‘ لیکن میرے لیے ہمیشہ یہ معاملات موت اور زندگی کے ہوتے تھے۔ بشر قادر مطلق کے زیر اثر ہے تو خطا کا پتلا کیوں ؟ جنگ جبل کے تابع کون تھا؟ اگر اطاعت امیر فرض تو جسارت حسین کیوں ؟ اگر شیعہ بدعتی و کافر تو بریلوی کون؟ میرے اندر کی فطری خواہش کہ یا تو میں دوسرے کو قائل کر دوں یا وہ مجھے قائل کر دے۔ اکثر اوقات مجھے طویل بحثوں میں الجھا دیتی تھی لیکن یقین مانیے اور بخدا میں بالکل سچ کہہ رہا ہوں کہ اس میں بدنیتی کہیں بھی نہیں تھی اور پس ذہن صرف ایک ہی خواہش ہوتی تھی کہ دنیا کے بیشتر مسلمان ایک ہو جائیں اور مظلوموں کو دنیا کی عبادت مل جائے۔

وہ کراچی کی دیگر خنک راتوں کی طرح ہی ایک رات تھی۔ ہلکی ہلکی ٹھنڈی ہوا جب جسم کو چھو کر گزرتی تھی تو یوں لگتا تھا جیسے کوئی شفیق ماں تھپک تھپک کر سلارہی ہو۔ ہم ابھی ابھی اکملیت دین پر عالم صاحب کا درس سن کر نکلے تھے ، کھانا بھی ان ہی کے ساتھ فرشی دستر خوان پر کھایا تھا اور نماز عشاء بھی ان ہی کے امامت میں پڑھ کر نکلے تھے اور سہراب گوٹھ کی طرف روانہ ہو رہے تھے کہ جہاں ہمارے کچھ دوست ہمارا انتظار کر رہے تھے اور مجھے یہی درس ان کے سامنے دہرانا تھا۔ ہم دونوں کو اپنی زندگی بھی مکمل نظر آ رہی تھی ۔ درس، طعام اور عبادت اور درس۔ ذکر اللہ سے بڑھ کر بھی کوئی طریقہ زندگی ہوسکتا ہے۔ ہماری زندگی اتنی مکمل تھی۔ اس قدر مکمل کہ مجھے منی بس میں بجتا ہوا فلم کا گانا بھی بالکل بے موقع لگ رہا تھا اور میرا دل چاہ رہا تھا کہ میں اس کو بند کرا دوں ۔ ابھی میں اسی مخمصے میں تھا کہ وہ نوجوان آ کر میرے برابر والی سیٹ پر بیٹھ گیا۔ وہ میرا ہم عمر یعنی 32-33 سال کا رہا ہو گا۔ چہرے پر خشخشی داڑھی ، آنکھوں میں ذہانت، گال غیر معمولی طور پر پچکے ہوئے اور دونوں آنکھوں کی بھنوئیں ملی ہوئیں ۔ ایک بات جو بہت غیر معمولی تھی وہ یہ کہ اس کے کان کی لوئیں اس کے جبڑے کی ہڈی سے چپکی ہوئی تھیں ۔ وہ خاموشی سے بیٹھ گیا اور یہ سفر اسی طرح خموشی سے گزر جاتا اور وہ تکلیف دہ واقعہ بھی نہیں ہوتا اگر اس کے پاس کھلے پیسے ہوتے۔

جب اس کے پاس کنڈیکٹر آیا تھا تو اس نے نہایت اعتماد سے اپنی دائیں جیب میں ہاتھ ڈالا اور پانچ سو روپئے کا نوٹ کنڈیکٹر کو پکڑا دیا تھا۔ جس کے کونے پر ایک لال سا دھبّہ لگا ہوا تھا۔ کنڈیکٹر اس دھبّے پر غور نہیں کیا ہاں نوٹ یہ کہہ کر پکڑا دیا کہ اس کے پاس کھلے پیسے نہیں تھے۔ نوجوان نے بادل نخواستہ نوٹ واپس لیا اور جیب سے دس روپئے نکال کر پکڑ ا د یے۔ کنڈیکٹر نے کہا کہ دو روپئے کم ہیں تو نوجوان کے چہرے پر ایک پریشانی سی نمودار ہوئی وہ اپنے جیب کو اچھی طرح ٹٹول چکا تو اس نے کنڈیکٹر کو بتایا کہ اب صرف دو ہی صورتیں ہیں یا تو وہ پانچ سو روپئے کا نوٹ سے کرایہ چکتا کرے یا وہ دو روپئے کم دے۔ میں بہت دیر تک یہ تماشہ دیکھتا رہا۔ میں نوجوان کے چہرے پر اُلجھن اور کنڈیکٹر کے چہرے پر شک کو پڑھ سکتا تھا۔ جب کافی دیر گزر گئی اور بس بھی لیاقت آباد سے گزر گئی تو میں نے معاملہ کو رفع دفع کرنے کی خاطر جیب سے دو روپئے نکال کر اس نوجوان کے ہاتھ میں رکھ دیے۔ نوجوان کی چہکتی ہوئی آنکھ میں تشکر کی ایک لہر آ کر گزر گئی۔ مجھے اپنی زندگی پہ فخر محسوس ہونے لگا۔ یوں لگا جیسے میری ساری روح میں ایک شگفتگی اُتر آئی ہے۔ نوجوان نے میرا شکریہ ادا کیا اور کہا کہ اگر میری مدد اسے نہ ملی ہوتی تو وہ بہت خوار ہوتا اس نے یہ بھی کہا کہ یہ نیکی اس پر قرض حسنہ ہے اور وہ اس کو جلد ہی آگے بڑھا دے گا۔

کچھ موسم کا اثر، کچھ درس کی ذہن میں باقیات کچھ آنے والے درس کی لیڈری کا نشہ اور طبیعت کا میلان میں نے نوجوان سے گفتگو شروع کر دی۔ گاڑی عائشہ منزل کے چوراہے سے آگے آ چکی تھی۔ میں نے نوجوان کو بتایا کہ صرف خدا کی ذات ہی ہے جو بندوں کی حاجتیں پوری کرتی ہے۔ بندہ تو صرف ذریعہ بنتا ہے۔ غیراللہ سے کبھی مدد نہیں مانگنی چاہیے اور آخری شکریہ تو اس ذات کا حق ہے جس نے ہم سب کو پیدا کیا ہے۔ میں نے اس کو یہ بھی سمجھانے کی کوشش کی کہ عالم اسلام کے نفاق اور انتشار کا سبب ہی یہی ہے کہ ہم نے مشرکین کے کہنے میں آگے غیراللہ کی طرف مراجعت اختیار کر لی ہے۔ جیسے جیسے میرے الفاظ کی ادائیگی کی اشارتیں ہوتی جا رہی تھی ویسے ویسے نوجوان کی آنکھوں میں چمک بڑھتی جا رہی تھی۔ مجھے اپنے الفاظ کی ایمانداری پر بھروسہ تھا اور میرا خیال تھا کہ میں آج ایک نیک کام پوری دیانت داری کے ساتھ کر رہا ہوں ۔ نوجوان کی آنکھوں کی چمک مجھے اپنی محنت کا صلہ محسوس ہو رہی تھی اور میں اپنے اس محنتانے کو اپنی سرمستی میں سمورہا تھا۔ جمشید اس دوران مکمل خاموش بیٹھا تھا، اس کی مکمل چپ ہی اس کی موجودگی کا پتہ دے رہی تھی۔ مجھے اپنی گفتگو کے دوران یہ پتہ بھی نہیں چلا کہ کب منی بس نے واٹر بمپ کراس کر لیا اور کب وہ انچولی کے مین بس اسٹاپ پر رُکی۔

رات کچھ اور گزر چکی تھی۔ ہوا میں خنکی بڑھ چکی تھی یوں  لگتا تھا جیسے گانے کے سر بھی تین ہو چکے ہیں ۔ منی بس کی ونڈ اسکرین پر سہراب گوٹھ سے آنے والی گاڑیوں کی روشنی کچھ دیر تک چمکتی اور پھر اپنا نور.... کر واٹر پمپ کی طرف بڑھ جاتیں ۔ تیز ہوا کی سسکیاں اور بڑھ گئیں تھیں اور سامنے سڑک کر اس کرتے مسافر جیسے کسی سے بھاگ رہے ہوں ۔ منی بس کے اندر ہلکی مدھم روشنی ایک عجیب سا منظر پیش کر رہی تھی یہ روشنی ا تنی ہی ہلکی تھی کہ جتنا میری ماں مجھے سلانے کے وقت ’رات کے اندھیرے میں روشن رکھتی ہیں ۔ یہ منظر نہ جانے کتنی دیر جاری رہتا کہ وہ نوجوان نہایت اطمینان سے منی بس کی سیٹ پر اوپر لگا ڈنڈا پکڑنے کے لیے اٹھا۔ اٹھتے ہوئے اس نے ’’یا علی مدد‘ کہا۔ بائیں ہاتھ سے کرتے کے نیچے بائیں طرف ٹی ٹی نکالی اور اس کی آنکھوں میں مکمل بے اعتنائی تھی۔ وہاں چمک کی جگہ صرف بے تعلقی نظر آ رہی تھی۔ اور پھر اس نے نہایت صفائی سے گولی آنکھوں کے درمیان ناک سے ذرا اوپر عین میرے ماتھے کے درمیان اتار دی۔

میں مر چکا تھا۔ میری لاش سے نکلتا خون میری موت کا ثبوت تھا۔ مگر میرا ذہن زندہ تھا۔ بس کے سارے مسافر کہیں جاچ کے تھے۔ لاش سے خون نکل نکل کر پھیل رہا تھا۔ نوجوان کی جیب سے پانچ سو کا نوٹ نکل کر خون میں غلطاں تھا۔ نوٹ پر لگا چھوٹا لال نشان اپنی منی بس کے فرش پر پھیلتے ہوئے بڑے لال نشان میں اپنا وجود کھو چکا تھا۔ وہ نوجوان خاموشی سے اتر کر انچولی کی اندھیری گلیوں میں گم ہو گیا تھا۔ مجھے اس نوجوان سے کوئی شکوہ نہیں ہے۔ اسے اندھیرے میں جانا ہی تھا کہ اندھیرا ہی اس کی آخری پناہ گاہ تھا۔ اسے تاریکی کو ہی اپنا مدفن بنانا تھا۔ مگر مجھے جس بات کی بہت زیادہ تکلیف ہے اور وہ یہ کہ .... اس واقعہ کے بعد ہی بس سے میرا دوست میرا ہمراز مجھے چھوڑ کر.... وہ بھی انچولی کی اندھیری گلیوں کی طرف .... سدھار گیا۔

٭٭٭
غزل

ظفر گورکھپوری
نظر آتا نہیں لیکن اشارہ کر رہا ہے

کوئی تو ہے جو میرا سارا کر رہا ہے

اس آبادی میں کچھ ہوں گے جنہیں پیاری ہے دنیا
بڑا حصہ تو مجبوراً گوارا کر رہا ہے

نہ پوچھو دل کی ،آنسو خشک ہیں اور درد کم کم

یہ دیوانہ کسی صورت گزارا کر رہا ہے

زمیں کی کوکھ چھلنی کر رہا ہے رات دن جو

وہ اپنے آپ کو بھی پارہ پارہ کر رہا ہے

مژہ سے ٹوٹ کر گرنے کا منظر سب نے دیکھا ہے

خبر بھی ہے جو مٹی میں ستارہ کر ر ہا ہے

ہم اپنے بال بچے سب ندی کو سونپ آئے

کنارا کس لیے ہم سے کنارا کر رہا ہے

مجھے یوں بے سہار ا کر کے اس کو کیا ملے گا

مگر کچھ سوچ کر ہی بے سہارا کر رہا ہے

کوئی تو مصلحت پوشیدہ ہے اس میں بھی اس کی
وہ میری صاف گوئی کو گوارا کر رہا ہے

کڑی ہے دھوپ رک جاؤ ذرا آموں کے نیچے
ظفر صاحب تمہیں کوئی اشارہ کر رہا ہے

٭٭٭

تدوین اور ای بک کی تشکیل: اعجاز عبید
